
3 Mawrth 2023 

Annwyl John, 

Diolch am adroddiad craffu y Pwyllgor ar Gyllideb Ddrafft Llywodraeth Cymru 2023-24 a 
oedd yn amlinellu 24 o argymhellion ar gyfer Llywodraeth Cymru.  

Hoffem ddiolch i aelodau’r Pwyllgor am eu hadroddiad. Ynghlwm ceir ymateb Llywodraeth 
Cymru i’r argymhellion cyn y bleidlais ar y Gyllideb Derfynol ar 7 Mawrth.  

Yn gywir 

Ymateb ysgrifenedig Llywodraeth Cymru i adroddiad y Pwyllgor 

Llywodraeth Leol a Thai ar Gyllideb Ddrafft 2023-24 

Argymhelliad 1. 

Ymateb: Derbyn 

Bydd gweithgarwch ymgysylltu ffurfiol ar faterion ariannol rhwng llywodraeth leol a 
Llywodraeth Cymru yn parhau drwy'r is-grŵp Cyllid, sy'n un o is-grwpiau sefydlog y 
Cyngor Partneriaeth statudol.  Bydd hyn yn cynnwys ystyried pwysau ariannol drwy 
gydol y flwyddyn ac yn ystod y cyfnod cyn penderfynu ar gyllideb Cymru.  Gall 
trafodaethau penodol ynghylch gwasanaethau Awdurdodau Lleol hefyd gael eu 
cynnal rhwng gweinidogion perthnasol a CLlLC drwy'r grwpiau hyn yn ychwanegol at 
weithgarwch ymgysylltu dwyochrog rhwng portffolios.   

Dylai Llywodraeth Cymru amlinellu sut y mae’n gweithio gyda llywodraeth leol i 
baratoi ar gyfer pwysau parhaus ar awdurdodau lleol ym mlynyddoedd ariannol 
yn y  dyfodol.  

Argymhelliad 2.  

Ymateb: Derbyn  

Rydym yn cytuno y byddai'n well cael setliad mor hir â phosibl gan Lywodraeth y DU, 
er mwyn helpu i roi mwy o sicrwydd i Lywodraeth Cymru a'i phartneriaid cyflawni a 
hwyluso gwaith cynllunio hirdymor. Byddwn yn parhau i bwyso ar Lywodraeth y DU i 
roi mwy o sicrwydd ariannol lle y bo'n briodol, drwy'r sianeli sydd ar gael, gan 
gynnwys drwy'r Pwyllgor Sefydlog Rhyngweinidogol ar Gyllid (F:ISC) a chyfarfodydd 
dwyochrog â Phrif Ysgrifennydd y Trysorlys. 
 
Fodd bynnag, mae amrywiaeth o faterion ariannol rydym yn bwriadu eu codi gyda 
Llywodraeth y DU a gallai nifer o'r rhain effeithio ar setliad Llywodraeth Cymru sydd 
i'w gyhoeddi yng Nghyllideb y Gwanwyn Llywodraeth y DU, sy'n golygu bod angen 
rhoi sylw iddynt ar fyrder. Ein blaenoriaeth fydd canolbwyntio ein trafodaethau â 
Llywodraeth y DU ar y materion ariannol hollbwysig hynny yn hytrach na'r awgrym 
penodol hwn yn y byrdymor, ond byddwn yn ei ystyried ar gyfer trafodaethau yn y 
dyfodol. 
 

  

Rydym yn argymell bod Llywodraeth Cymru yn gwneud sylwadau i Drysorlys y 
DU am setliad tair blynedd treigl i roi mwy o sicrwydd i wasanaethau cyhoeddus.  

Argymhelliad 3.  

 

Ymateb: Derbyn  

Ochr yn ochr â'r Gyllideb Ddrafft fel mewn blynyddoedd blaenorol, mae crynodeb 

helaeth o holl dystiolaeth ysgrifenedig y Gweinidogion i bwyllgorau craffu'r Senedd ar 

y dyraniadau ym mhob Prif Grŵp Gwariant wedi'i gyhoeddi ers hynny, sy'n rhoi cyfrif 

manylach.   

Mae'n cyd-fynd â'r gyfres o ddogfennau sydd wedi'u cyhoeddi fel rhan o'r Gyllideb 

Ddrafft, gan gynnwys dogfen yr Asesiad Effaith Integredig Strategol. 

Fel y dangoswyd, mae cyllid yn parhau i gael ei ddyrannu yn unol â'r meysydd hynny 

lle mae tystiolaeth yn dangos y gall wneud y gwahaniaeth mwyaf.  Gan gydnabod 

bod gwariant ataliol yn faes cymhleth, mae'r fersiwn wedi'i diweddaru o Gynllun 

Gwella'r Gyllideb, a gyhoeddwyd ochr yn ochr â'r Gyllideb Ddrafft ar 13 Rhagfyr, 

hefyd yn parhau i amlinellu camau gweithredu arfaethedig i wella'r ffordd y caiff 

gwariant ataliol ei gofnodi a'i ystyried fel rhan o'r broses gyllidebol.  

 

  

Dylai Llywodraeth Cymru roi rhagor o fanylion i ddangos sut y mae’r dyraniadau 
yn y gyllideb ddrafft wedi’u blaenoriaethu i gyflawni ei hymrwymiad i’r agenda  
gwariant ataliol.  

Argymhelliad 4.  

 
Ymateb: Derbyn mewn Egwyddor  

Er bod y Llywodraeth yn cydnabod effaith gwaith cynnal a chadw ffyrdd ar gyllidebau 

cynghorau ac ar gymunedau, mae'r cyllid cyfalaf a ddarperir drwy'r Setliad 

Llywodraeth Leol yn gyllid heb ei neilltuo. Caiff awdurdodau ddewis sut i ddefnyddio'r 

cyllid hwn ochr yn ochr â'u hadnoddau eraill i gynnal a chadw eu ffyrdd lleol a'u 

seilwaith teithio llesol a'u datblygu.  Bydd awdurdodau lleol hefyd yn ystyried y 

cydbwysedd y maent am ei sicrhau rhwng gwaith cynnal a chadw a ariennir gan 

refeniw a gwaith adnewyddu ar raddfa fwy a ariennir gan gyfalaf.   Yn ystod y 2 

flynedd nesaf, byddwn yn buddsoddi drwy'r £400m ar gyfer cyfalaf cyffredinol a 

benthyca â chymorth Llywodraeth Leol, er mwyn ategu'r rôl hanfodol y mae 

awdurdodau lleol yn ei chwarae wrth ddarparu seilwaith sydd nid yn unig yn ei 

gwneud yn bosibl i wasanaethau lleol gael eu darparu ond sydd hefyd yn cyfrannu at 

ein huchelgeisiau ar gyfer seilwaith ledled Cymru.    

Yn fwy cyffredinol, nodwyd y safbwynt ar gyllid cyfalaf ar gyfer Llywodraeth Cymru fel 

rhan o'r gyllideb hon. Roedd y setliad a gawsom gan Lywodraeth y DU yn siomedig 

ac nid yw'n ddigon i gyflawni ein huchelgeisiau i fuddsoddi yn nyfodol Cymru, gyda'n 

cyllideb gyfalaf gyffredinol 8.1% yn is mewn termau real o gymharu â'r flwyddyn 

gyfredol.  

Yn dilyn yr adolygiad o'n cyllidebau cyfalaf, bydd cyllid cyfalaf cyffredinol ar gyfer 

llywodraeth leol ar gyfer 2023-24 yn aros fel y'i dangosir yng nghyllideb derfynol 

2022-23 ar £180 miliwn, sef cynnydd o £30m o gymharu â'r flwyddyn gyfredol. Bydd 

hyn yn parhau ar gyfer 2024-25. 

 

 
 

 
  

Dylai Llywodraeth Cymru sicrhau bod digon o gyllid cyfalaf o fewn y setliad i  
awdurdodau lleol allu cynnal a chadw’r rhwydwaith ffyrdd a phriffyrdd yn ddigonol.  

Argymhelliad 5.  

Ymateb: Derbyn mewn Egwyddor  

Mae'r newidiadau i gyllideb gyfalaf Llywodraeth Cymru yn cael eu pennu gan 
newidiadau i gyllidebau cymaradwy yn Lloegr, drwy fformiwla Barnett. Gall y 
newidiadau hyn arwain at ostyngiadau mewn arian parod ac mewn termau real ond 
gallant hefyd fod yn fwy na dim ond cynnydd chwyddiannol ar adegau. Felly, mae'n 
bosibl na fydd cysylltu cynnydd â chwyddiant bob amser er budd pennaf Cymru. 
 
Mae'r Gweinidog Cyllid a Llywodraeth Leol yn cyflwyno'r achos dros gynyddu cyllid 
cyfalaf yn rheolaidd. Mae gennym strategaeth uchelgeisiol ar gyfer seilwaith cyfalaf a 
nodir yn Strategaeth Buddsoddi yn Seilwaith Cymru, sef ein gweledigaeth 10 
mlynedd ar gyfer y canlyniadau y dylai buddsoddi mewn seilwaith ein galluogi i'w 
cyflawni.  Mae'r Cynllun Cyllid Seilwaith yn ategu Strategaeth Buddsoddi yn 
Seilwaith Cymru. Mae'r cynllun gweithredu tair blynedd hwn yn nodi cyllid cyfalaf 
gwerth mwy nag £8bn sydd wedi'i ddyrannu i brosiectau sy'n cyflawni'r canlyniadau a 
amlinellir yn y strategaeth yn y ffordd fwyaf effeithiol. Mae'n hanfodol i gyflawni ein 
dyheadau ar gyfer Sero Net. Fodd bynnag, rydym yn derbyn ei bod yn anochel bod 
lefelau chwyddiant presennol yn golygu y bydd angen i weinidogion â phortffolio reoli 
eu dyraniadau cyllidebol ac ymateb i bwysau drwy gyflymu ac arafu prosiectau a 
rhaglenni yn ôl argaeledd cyllidebau. 

 
Felly, er ein bod yn cydnabod nad chwyddiant ddylai fod yr unig ffactor ysgogi ar 
gyfer cynyddu dyraniadau cyfalaf, byddwn yn parhau i alw ar Lywodraeth y DU i 
gydnabod effaith gynyddol chwyddiant ar gyllidebau cyfalaf a chyllidebau adnoddau 
ar yr adeg hon.  Byddwn hefyd yn parhau i bwyso arni i roi mwy o hyblygrwydd 
cyllidol inni sydd ei angen arnom i wneud y defnydd gorau posibl o'n hadnoddau 
mewn cyfnod anodd.    
 

 

  

Dylai Llywodraeth Cymru barhau i weithio gyda Llywodraeth y DU i ddeall  
cynnydd mewn cyllid cyfalaf yn y dyfodol a dylai gyflwyno’r achos dros sicrhau 
bod unrhyw gynnydd yn gysylltiedig â’r gyfradd chwyddiant.  

Argymhelliad 6.  
 

Dylai Llywodraeth Cymru gynnal adolygiad o’i hymgyrch i godi  
ymwybyddiaeth o fudd-daliadau sydd ar gael i drigolion, gan gynnwys 
Cynllun Gostyngiadau’r Dreth Gyngor, i asesu ei heffeithiolrwydd o ran 
cyrraedd preswylwyr cymwys.  

 
Ymateb: Derbyn mewn Egwyddor 
 
Mae Llywodraeth Cymru yn ymrwymedig i sicrhau bod pobl yng Nghymru yn hawlio 
pob punt y mae ganddynt hawl iddi ac mae gennym grŵp rhanddeiliaid sefydledig i 
ddatblygu'r gwaith hwn. Mae'r Gweinidog Cyfiawnder Cymdeithasol yn arwain y 
gwaith o ddiwygio'r system les a rhoi mesurau trawsbynciol ar waith i hyrwyddo 
ffyniant a mynd i'r afael â thlodi, gan gynnwys ymwybyddiaeth o'r system fudd-
daliadau ehangach.  
 
Mae ein hymgyrch i annog pobl i hawlio budd-daliadau yn dwyn ffrwyth ac mae 
ymwybyddiaeth o gymorth ariannol yn cynyddu yng Nghymru. Mae gwerthusiadau 
o'r ymgyrchoedd hyn yn cael eu cynnal yn rheolaidd ac maent wedi'u targedu at 
gynulleidfaoedd y gwyddom eu bod yn gymwys ond sydd weithiau yn llai tebygol o 
wneud cais am amrywiaeth o fudd-daliadau gwahanol. 
 
Mae ein hymgyrch gyfathrebu integredig, Yma i helpu gyda chostau byw, yn annog 
pobl sy'n pryderu am eu gallu i dalu biliau neu sydd am gadarnhau pa gymorth 
ariannol y maent yn gymwys i'w gael, gysylltu ag Advicelink Cymru am ddim. Mae'r 
gwasanaeth yn cynnwys y Cynllun Gostyngiadau yn y Dreth Gyngor sy'n darparu 
gostyngiad uniongyrchol i filiau treth gyngor yn hytrach na gweithredu fel budd-dal.  
 
Mae'r alwad i weithredu i gysylltu ag Advicelink yn rhan annatod o'r ymgyrch. 
Dangosir hyn gan yr arolwg a gynhaliwyd fel rhan o'r ymgyrch ym mis Mai 2022 a 
ddangosodd y byddai mwy na hanner y bobl a arolygwyd yn ansicr ble y gallent fynd 
i siarad â rhywun am yr hyn y mae ganddynt hawl iddo. Mae gwerthusiadau 
blaenorol wedi dangos bod mwy nag 8,000 o bobl wedi ymateb i alwad yr ymgyrch i 
gysylltu ag Advicelink Cymru ac maent wedi cael cymorth i hawlio mwy na £2.7m o 
incwm ychwanegol.  
 
Mae ein trydedd ymgyrch genedlaethol bellach yn mynd rhagddi er mwyn helpu i 
godi ymwybyddiaeth o'r cymorth ariannol sydd ar gael a helpu pobl i fanteisio arno.   
 
At hynny, rhwng 21 Mawrth a 7 Mai 2022, gwnaethom ailgynnal ymgyrch arall i godi 
ymwybyddiaeth yn benodol am gymorth i dalu'r dreth gyngor. Roedd ymateb y 
cyhoedd i'r ymgyrch hon yn gadarnhaol, ar y cyfan. Defnyddiwyd hysbysebion digidol 
unwaith eto ar wahanol lwyfannau cyfryngau cymdeithasol i roi gwybod i'r cyhoedd 
am y Cynllun Gostyngiadau yn y Dreth Gyngor, disgowntiau'r dreth gyngor ac 
eithriadau i'r dreth gyngor. Gwnaethom hefyd weithio'n agos gydag awdurdodau lleol 
a rhanddeiliaid allweddol ar becyn cymorth cyfryngau cymdeithasol. Nod y pecyn 
cymorth hwn oedd cyfeirio aelwydydd at dudalennau gwe gwybodaeth Llywodraeth 
Cymru er mwyn eu hannog i fanteisio ar y cynllun.  
 

https://www.llyw.cymru/talu-llai-o-dreth-gyngor

Awgrymwyd y gallai cyn lleied â 55% i 65% o'r aelwydydd cymwys fod yn manteisio 
ar y Cynllun Gostyngiadau yn y Dreth Gyngor yng Nghymru. Er bod hyn yn debyg i'r 
sefyllfa o ran budd-daliadau annatganoledig y DU, mae angen inni barhau i geisio 
canfod pam mae nifer yr aelwydydd sy'n cael cymorth wedi lleihau er gwaethaf 
pwysau economaidd cynyddol a biliau treth gyngor uwch.  
 
Ar hyn o bryd mae ein Cynllun Gostyngiadau yn y Dreth Gyngor yn cefnogi tua 
265,000 o aelwydydd cymwys ledled Cymru, gan ddarparu gostyngiad yn eu bil treth 
gyngor ac, mewn llawer o achosion, ei leihau i sero. Dengys ein hadroddiad 
blynyddol diweddaraf fod tua 20% o'r holl aelwydydd yng Nghymru yn cael cymorth 
drwy'r cynllun hwn. Fodd bynnag, yn 2013, cafodd tua 325,000 o aelwydydd fudd o'r 
cymorth hwn.  
 
Dyna pam mae Llywodraeth Cymru yn adolygu'r Cynllun Gostyngiadau yn y Dreth 
Gyngor fel rhan o'n rhaglen ehangach sy'n edrych ar opsiynau ar gyfer diwygio'r 
dreth gyngor a'i gwneud yn decach. Byddwn yn defnyddio'r holl dystiolaeth sydd ar 
gael i'n helpu i wella'r cynllun yn ystod tymor y Senedd hon. Bydd hyn yn cynnwys 
ystyried sut mae ein cynllun yn ystyried effaith Credyd Cynhwysol a newidiadau eraill 
i'r system les annatganoledig. Credwn fod angen cynnal yr adolygiad systematig 
ehangach hwn o'r Cynllun Gostyngiadau yn y Dreth Gyngor, a fydd yn edrych ar 
faterion gweithredol sy'n atal pobl rhag gwneud cais am gymorth yn ogystal â 
materion sy'n ymwneud â'r ffordd y mae cynlluniau cymorth a budd-daliadau yn 
rhyngweithio â'i gilydd, cyn adolygiadau pellach o weithgarwch ymgyrchu er mwyn 
sicrhau bod ymgyrchoedd wedi'u targedu'n dda yn y dyfodol.   

Argymhelliad 7.  

 
Ymateb: Derbyn mewn Egwyddor  

Mae gan brentisiaethau rôl hollbwysig i'w chwarae o ran hybu adferiad economaidd 

a chefnogi'r rhai sydd fwyaf tebygol o wynebu anawsterau yn y farchnad lafur yng 

Nghymru. Mae Llywodraeth Cymru yn ymrwymedig i gynyddu nifer y bobl sy'n dilyn 

prentisiaethau a datblygu rhaglenni i ddiwallu anghenion cyflogwyr p'un a ydynt yn y 

sector preifat neu'r sector cyhoeddus.  

Caiff blaenoriaethau buddsoddi eu llywio gan bedair Partneriaeth Sgiliau Ranbarthol, 

sef cyrff a arweinir gan gyflogwyr y mae awdurdodau lleol yn aelodau blaenllaw 

ohonynt. Mae Partneriaethau Sgiliau Rhanbarthol yn elfen hollbwysig o'r dirwedd 

sgiliau ranbarthol, sy'n rhoi gwybodaeth am y farchnad lafur i Lywodraeth Cymru ac 

sy'n rhan annatod o gynlluniau sgiliau a chyflogadwyedd. Mae'r wybodaeth a'r 

argymhellion a ddarperir ganddynt ar lefel ranbarthol ac is-ranbarthol, ynghyd â 

ffynonellau eraill o wybodaeth, yn allweddol i lywio'r gwaith o ddatblygu polisïau a 

dylunio ein rhaglenni a'r defnydd a wneir o gyllid sgiliau. Lluniodd Partneriaethau 

Sgiliau Rhanbarthol gynlluniau cyflogaeth a sgiliau tair blynedd a oedd yn nodi 

blaenoriaethau rhanbarthol o ran sgiliau, yn seiliedig ar wybodaeth a ddarparwyd 

gan gyflogwyr.  

Mae rhwydwaith o ddarparwyr hyfforddiant y sicrhawyd eu hansawdd yn gweithio 

gyda chyflogwyr, gan gynnwys awdurdodau lleol, er mwyn deall yr anghenion 

hyfforddiant a chyflwyno prentisiaethau er mwyn cyflawni amcanion busnes. 

Mae “Rhaglen Graddedigion Gwasanaeth Cyhoeddus Cymru Gyfan”, a luniwyd gan 
Academi Wales, yn cynnig cyfle unigryw i raddedigion wella eu sgiliau a datblygu eu 
gyrfaoedd. Mae'r cynllun yn cynnig amrywiaeth o gyfleoedd ymestynnol mewn 
gwasanaethau cyhoeddus yng Nghymru, ochr yn ochr â chymhwyster Meistr 
pwrpasol. Caiff graddedigion gyfleoedd i weithio ar draws ffiniau sefydliadol mewn 
Un Gwasanaeth Cyhoeddus Cymru ac atgyfnerthu gwasanaethau cyhoeddus yng 
Nghymru. Mae'r ail garfan o raddedigion ar eu taith drwy'r cynllun ar hyn o bryd, 
gyda charfanau'r dyfodol ar gam datblygu cynnar. 

O ran cymorth ariannol, mae cyllid drwy setliad heb ei neilltuo llywodraeth leol yn 
cynnig yr hyblygrwydd mwyaf i awdurdodau lleol fuddsoddi yn eu hadnoddau a'u 
gallu eu hunain.  Mae awdurdodau lleol hefyd yn defnyddio'r cyllid sylweddol a 
ddarparwyd ar gyfer y bargeinion dinesig a thwf rhanbarthol i fynd i'r afael â bylchau 
mewn sgiliau a datblygu sgiliau y mae galw amdanynt a fydd yn cyfrannu at dwf 
economaidd tymor hwy'r rhanbarthau.    

 

 

Dylai Llywodraeth Cymru ddarparu cymorth i awdurdodau lleol ehangu  cynlluniau 
i raddedigion a phrentisiaethau er mwyn cadw gweithlu medrus.  

Argymhelliad 8.  

Ymateb: Derbyn  

Mae Llywodraeth Cymru wedi bod yn gweithio gyda Llywodraeth y DU, Ofgem a 
chwmnïau rhwydwaith ers degawd er mwyn mynd i'r afael ag anallu'r grid trydan yng 
Nghymru i gyflawni ein huchelgeisiau o ran yr hinsawdd.  

Rydym yn cynnal fforwm bob chwarter gyda'r holl weithredwyr rhwydwaith er mwyn 
trafod heriau gweithredol a strategol, sydd wedi helpu i feithrin gwell dealltwriaeth 
rhwng pob parti. Mae swyddogion Llywodraeth Cymru wedi gweithio'n agos gyda 
Gweithredwyr Rhwydwaith Ardal, Rhwydweithiau Ynni SP (SPEN) a 'National Grid 
Electricity Distribution' (NGED, WPD gynt) wrth iddynt ddatblygu eu cynlluniau 
busnes ar gyfer y cyfnod 2023-28. Rydym yn falch o weld bod NGED wedi penodi 
swyddog yn benodol i weithio gyda Llywodraeth Cymru ac awdurdodau lleol; mae 
mynd i'r afael â mater gwefru cerbydau trydan yn un o flaenoriaethau allweddol ei 
gwaith. Mae SPEN wedi datblygu dull o nodi'r mannau mwyaf addas lle y gall y grid 
ddarparu ar gyfer cyfleusterau gwefru cerbydau trydan ac wedi penodi staff 
ychwanegol i weithio gydag awdurdodau i ddefnyddio'r adnodd hwn.  

Mae swyddogion trafnidiaeth hefyd yn cynnal deialog reolaidd â'r Gweithredwyr 
Rhwydwaith Ardal gan fwydo cynnydd a chynlluniau ar gyfer cyflwyno seilwaith 
Gwefru Cerbydau Trydan sydd ar gael i'r cyhoedd i broses gynllunio'r Gweithredwyr 
Rhwydwaith Ardal. Dros y ddwy flynedd ddiwethaf, mae SPEN a swyddogion 
trafnidiaeth wedi gweithio'n agos iawn er mwyn sicrhau y caiff y seilwaith a ariennir 
gan ‘Adferiad Gwyrdd’, a ddyfarnwyd i SPEN gan Ofgem, ei gyflwyno'n llwyddiannus. 
Bellach, mae gan swyddogion trafnidiaeth ddarlun clir o ble mae angen cyfleusterau 
Gwefru Cerbydau Trydan sy'n hygyrch i'r cyhoedd ac maent yn rhannu'r data hyn â'r 
Awdurdodau Lleol a'r Gweithredwyr Rhwydwaith Ardal.  

Fodd bynnag, bydd angen datblygu'r grid ymhellach eto er mwyn ateb galw cyfunol 
trafnidiaeth drydan a gwres. Mae Llywodraeth Cymru wedi helpu pedwar awdurdod 
lleol i ddatblygu cynlluniau ynni lleol ac mae'r 18 sy'n weddill bellach yn mynd 
rhagddynt. Byddant yn datblygu tystiolaeth glir o'r angen am seilwaith grid newydd. 
Mae gweithredwyr grid yn ymwneud yn agos â'r broses, a fydd yn nodi ble y gallent 
gyflwyno achos i Ofgem dros waith datblygu er mwyn ei gwneud yn bosibl i newid i 
economi sero net.  

Mae Llywodraeth Cymru hefyd yn chwarae rhan weithredol yn y cynlluniau ar gyfer 
seilwaith trawsyrru newydd, sydd ei angen i atgyfnerthu'r grid dosbarthu. Mae'n 
cymryd amser hir i gynllunio a datblygu'r seilwaith mawr hwn ac rydym yn bwydo i 
mewn i syniadaeth ynglŷn â sut y gellir cyflymu'r broses hon heb gyfyngu ar y cyfle i 
ddinasyddion leisio eu barn ar effaith datblygiadau penodol. Bydd ein prosiect 
Gridiau Ynni i Gymru yn y Dyfodol yn cyflwyno ei adroddiad ym mis Mai a bydd yn 
cynnwys gwybodaeth bwysig am yr anghenion am grid yn y dyfodol yng Nghymru. 

Dylai Llywodraeth Cymru fachu ar bob cyfle i gyfrannu at gynlluniau a  dylanwadu 
ar gynlluniau i ddatblygu’r rhwydwaith grid ar draws Cymru ar frys i fynd i’r afael â 
chapasiti’r rhwydwaith ar gyfer gwefru cerbydau trydan.  

Byddwn yn parhau i weithio gyda Llywodraeth y DU ac Ofgem er mwyn rhannu ei 
ganfyddiadau a'u rhoi ar waith. 

Argymhelliad 9.  

 
Ymateb: Derbyn 

Mae Ystadau Cymru wedi penodi arbenigwr ym maes cynaliadwyedd sydd â 

phrofiad helaeth o gyflwyno mesurau ynni adnewyddadwy a chynaliadwyedd i'n 

hystad ein hunain. Mae'r arbenigedd hwn yn atgyfnerthu'r cymorth y gall Ystadau 

Cymru ei roi i reolwyr asedau er mwyn datgarboneiddio'r ystad. Mae gwaith yn mynd 

rhagddo i ddatblygu set o ddangosyddion cynaliadwyedd a fydd yn helpu rheolwyr i 

flaenoriaethu adeiladau i'w cadw yn yr ystad gyhoeddus. Bydd y dangosyddion hyn 

yn cynnwys datgarboneiddio ond byddant hefyd yn sicrhau bod penderfyniadau 

ynghylch yr ystad yn y dyfodol yn cyd-fynd â nodau eraill yn Neddf Llesiant a 

Chenedlaethau'r Dyfodol.  

Mae pecyn hyfforddiant llythrennedd carbon pwrpasol, achrededig wedi'i ddatblygu 

mewn cydweithrediad â Cynnal Cymru a gaiff ei gyflwyno ym mis Mawrth a mis Ebrill 

2023. Mae cynrychiolwyr o bob rhan o'r sector cyhoeddus wedi'u derbyn ar y cwrs, 

sydd wedi cael llawer mwy o geisiadau i gofrestru ar ei gyfer na nifer y lleoedd sydd 

ar gael. Caiff yr adnoddau a luniwyd ar gyfer y cwrs hwn eu hychwanegu at y 

cyfeiriadur o hyfforddiant ac adnoddau cynaliadwyedd sydd eisoes wedi'i rannu drwy 

rwydwaith Ystadau Cymru. 

Gan weithio ar draws y Llywodraeth, mae swyddogion ac aelodau wedi cyfrannu'n 

uniongyrchol at argymhellion yr Archwiliad Dwfn i Goed a Phren a Phanel 

Strategaeth Ddatgarboneiddio Llywodraeth Leol. Mae hyn yn cynnwys grŵp peilot a 

fu'n gweithio gydag ymgynghorwyr CLlLC a MapDataCymru i nodi a phrofi 

methodoleg ar gyfer nodi'r cyfleoedd gorau i blannu coed ac atafaelu carbon ar dir 

cyhoeddus. Bydd y gwaith hwn yn parhau yn 2023-24. 

Bydd cyllid grant Rhaglen Gydweithredu Cymru ar Asedau yn parhau yn 2023-24 a 

bydd yn darparu cyllid refeniw a chyfalaf ar gyfer prosiectau cydweithredol a arweinir 

gan y sector cyhoeddus ar yr ystad gyhoeddus. Bydd hyn yn ategu ffrydiau cyllido 

eraill ac mae'n canolbwyntio'n gryf ar ddatgarboneiddio a chynaliadwyedd. Gofynnir i 

brosiectau a ariennir rannu eu pwyntiau dysgu allweddol er budd eraill. Caiff y gwaith 

hwn ei ategu drwy rannu astudiaethau achos arfer da, a ledaenir gan gylchlythyrau 

ac yn y gynhadledd a seremoni wobrwyo flynyddol.  

 

 
  

Dylai Llywodraeth Cymru roi rhagor o wybodaeth am y gwaith sy’n cael ei  wneud 
gan Ystadau Cymru i ddatgarboneiddio ystad llywodraeth leol, gan gynnwys sut y 
mae’n disgwyl i’r cyllid a ddyrannwyd yn y gyllideb ddrafft ar gyfer 2023-24 gael ei 
ddefnyddio.  

Argymhelliad 10.  

 
Ymateb: Derbyn  

Mae'r grant hwn gan Lywodraeth Cymru wedi bod yn adnodd pwysig ar gyfer 

datblygu gwaith i wella safleoedd a chreu rhai newydd.  Nid oes rhaid i Awdurdodau 

Lleol ddefnyddio'r grant i wneud hyn. Gellir ei flaenoriaethu o'r tu mewn i gyllidebau 

presennol. 

Mae cynigion ar gyfer safleoedd newydd a hyd yn oed ar gyfer gwelliannau yn aml 

yn gymhleth.  Mae hyn yn golygu mai anaml y cânt eu cwblhau'n gyflym a'i bod yn 

bosibl bod cynnig wedi bod yn cael ei ddatblygu ers peth amser cyn i gais am grant 

gael ei wneud.   

Mae'r Gweinidog Cyfiawnder Cymdeithasol yn ymwybodol o'r pryderon ac o'r farn ei 
bod yn hanfodol bwysig manteisio i'r eithaf ar y buddsoddiad mewn safleoedd 
newydd a gwelliannau i safleoedd presennol.   O ystyried yr heriau, mae'n bwysig 
bod Llywodraeth Cymru yn mynd ati i ymgysylltu a hyrwyddo'r grant er mwyn symud 
pethau ymlaen ac mae swyddogion wrthi'n cyfarfod â chynrychiolwyr y cymunedau 
ac Awdurdodau Lleol ledled Cymru er mwyn asesu anghenion a chwmpas i fanteisio 
ar y grant.  

Nid yw'r £3.690 miliwn nas gwariwyd yn 2022-23 wedi'i ddyrannu ar gyfer camau 
gweithredu eraill yn y portffolio Cyfiawnder Cymdeithasol. Mae'r tanwariant hwn 
wedi'i ddefnyddio i leihau pwysau mewn meysydd eraill yn Llywodraeth Cymru. 

 

 
  

Mae’r Pwyllgor Cydraddoldeb a Chyfiawnder Cymdeithasol a’r Pwyllgor 
Llywodraeth Leol a Thai yn argymell ar y cyd y dylai Llywodraeth Cymru fynd ati 
ar unwaith i amlinellu’r rhesymau dros y diffyg cynnydd o ran y defnydd o’r Grant 
Cyfalaf Safleoedd Sipsiwn  a Theithwyr a sut y mae’n bwriadu gweithio gydag 
awdurdodau lleol i sicrhau bod y gronfa hon yn cael ei defnyddio. Ymhellach, 
dylai Llywodraeth Cymru egluro’r hyn a fydd yn digwydd i’r £3.690 miliwn nas 
gwariwyd o gyllideb 2022-23, a chadarnhau y bydd yn cael ei ddyrannu i gamau 
gweithredu yn y maes hwn.  

Argymhelliad 11. 

 
Ymateb: Derbyn  

Mae ein Strategaeth ar gyfer Rhoi Diwedd ar Ddigartrefedd yn cydnabod mai mater 
sy'n ymwneud â gwasanaethau cyhoeddus yw hwn ac, felly, mae ein Cynllun ar 
gyfer Rhoi Diwedd ar Ddigartrefedd yn nodi'r camau rydym yn eu cymryd ar sail 
drawslywodraethol. Caiff y cynllun ei ddiweddaru yn y Gwanwyn er mwyn cynnwys 
diweddariadau cynnydd ar feysydd gwaith, gan gynnwys gwaith trawslywodraethol, 
yn ogystal â chamau gweithredu newydd sydd i'w datblygu. 
 
Mae enghraifft o waith trawslywodraethol yn y maes hwn yn cynnwys ein dull o 
ymdrin â digartrefedd ymysg pobl ifanc a sicrhau bod gan bob plentyn a pherson 
ifanc gartref da a diogel i fyw ynddo, sydd hefyd yn un o'r blaenoriaethau allweddol 
yn ein Cynllun Plant a Phobl Ifanc trawslywodraethol a gyhoeddwyd ym mis Mawrth 
2022.  
 
Mae camau gweithredu sy'n mynd rhagddynt yn cynnwys gwaith i wella'r broses o 
bontio o ofal i fyw'n annibynnol ac ar hyn o bryd rydym yn diweddaru'r Fframwaith 
Llety a Chymorth i Ymadawyr Gofal, a ddatblygwyd yn benodol i bobl ifanc sy'n 
gadael gofal yng Nghymru. Rydym hefyd yn cefnogi mwy nag 20 o brosiectau sy'n 
cynnig dulliau newydd ac arloesol o ddarparu tai a chymorth i bobl ifanc, sy'n 
weithredol ledled Cymru o ganlyniad i'n buddsoddiad gwerth mwy na £3.1m yn y 
Gronfa Arloesi ar gyfer Pobl Ifanc Ddigartref. Mae prosiectau a ariennir gan y Gronfa 
Arloesi ar gyfer Pobl Ifanc Ddigartref yn ymwneud yn benodol â phobl ifanc dan 
anfantais 16-25 oed sy'n wynebu risg o fynd yn ddigartref neu sy'n ddigartref ar hyn 
o bryd gan gynnwys, ymhlith eraill, y rhai sy'n gadael gofal, pobl ifanc anabl a'r rhai 
sydd wedi bod yn rhan o'r system cyfiawnder ieuenctid yn y gorffennol. Mae 
enghreifftiau o'r prosiectau hyn yn cynnwys: llety â chymorth, fflatiau hyfforddi, 
cymorth tenantiaeth, cynllun llety a rennir, cynllun cymorth pontio a chynllun tai â 
chymorth i bobl LHDTC+.  
 
Gan weithio gyda'r Adran Addysg, rydym yn parhau i fuddsoddi £3.7m y flwyddyn yn 
y Grant Cymorth Ieuenctid er mwyn nodi pobl ifanc sy'n wynebu risg o fynd yn 
ddigartref yn gynnar er mwyn sicrhau y cânt y cymorth sydd ei angen i atal hynny 
rhag digwydd. Rydym hefyd wedi gweithio ar sail drawslywodraethol er mwyn 
sicrhau y caiff atal digartrefedd ymysg pobl ifanc ei gynnwys yn y fframwaith 
ymgysylltu a datblygu ieuenctid sydd bellach wedi'i ddiweddaru, a ddatblygwyd i 
ddechrau er mwyn nodi a chefnogi'r rhai sy'n wynebu risg o fod yn NEET (heb fod 
mewn addysg, cyflogaeth neu hyfforddiant). Hefyd, fel rhan o gyllid y Grant Cymorth 
Ieuenctid, mae awdurdodau lleol wedi penodi Cydgysylltydd Digartrefedd Ieuenctid, 
wedi'i leoli yn y gwasanaeth ieuenctid, sy'n gweithio gyda'i gydweithwyr ym maes tai 
a gwasanaethau cymdeithasol er mwyn sicrhau bod y rhai sy'n wynebu risg o fynd 
yn ddigartref yn cael eu nodi a'u cefnogi. 
 

Dylai Llywodraeth Cymru nodi sut y mae’n gweithio gydag adrannau eraill  ar 
fesurau atal digartrefedd.  

Argymhelliad 12.  

Ymateb: Derbyn mewn Egwyddor 

Fel y nodwyd yn fy nhystiolaeth i'r Pwyllgor, yn anffodus, gan nad yw setliad 
cyllidebol Llywodraeth y DU ar gyfer 2023-24 yn mynd i'r afael â'r bwlch cyllido sy'n 
bodoli, ac am nad yw'n ddigonol i ddelio â'r pwysau eithriadol a wynebir ar hyn o 
bryd, bu'n rhaid i Weinidogion wneud penderfyniadau anodd iawn a blaenoriaethu'r 
gyllideb er mwyn parhau â'n hymrwymiad i flaenoriaethu gwasanaethau cyhoeddus 
a'r rhai mwyaf difreintiedig. Adlewyrchir hyn yng Nghyllideb Ddrafft 2023-24 a 
gyhoeddwyd gennym ar 13 Rhagfyr 2022. Wrth gwrs, petai rhagor o gyllid yn cael ei 
ddarparu gan Lywodraeth y DU, byddem yn ceisio parhau i flaenoriaethu 
gwasanaethau cyhoeddus a'r rhai mwyaf difreintiedig.  
 
Rydym yn parhau'n ymrwymedig i gyflawni ein nod hirdymor o roi diwedd ar 
ddigartrefedd ac rydym yn cydnabod y rôl hollbwysig y mae gweithwyr digartrefedd a 
chymorth tai yn ei chwarae wrth helpu pobl ledled Cymru i fwy'n annibynnol ac atal 
digartrefedd. Er mwyn cydnabod pwysigrwydd gwasanaethau cymorth tai, 
gwnaethom gynyddu cyllideb y Grant Cymorth Tai £40m yn 2021-22, i £166.763m, 
sef cynnydd o fwy na 30%. Er gwaethaf y sefyllfa gyllidebol anodd, rydym wedi 
cynnal y cynnydd sylweddol hwn yng nghyllideb y flwyddyn hon ac yng Nghyllideb 
Ddrafft 2023-24.  
 
Er mwyn cydnabod y pwysau ehangach ar wasanaethau digartrefedd, rydym wedi 
darparu cyllid ychwanegol ar gyfer y Gyllideb Atal Digartrefedd, a fydd yn cynyddu 
£15m yn 2023-24, sef £10m yn fwy nag a fwriadwyd yn flaenorol. Mae hyn yn golygu 
ein bod wedi buddsoddi mwy na £207m mewn gwasanaethau digartrefedd a 
chymorth tai yn 2023-24. Mae hyn yn cynnwys y Gronfa Atal a Rhyddhad 
Digartrefedd gwerth £6m sy'n rhoi'r hyblygrwydd mwyaf posibl i awdurdodau lleol 
gefnogi pobl er mwyn atal digartrefedd. 
 
Rydym hefyd yn diogelu rhaglenni sy'n rhoi arian yn ôl ym mhocedi pobl ac yn 
cefnogi pobl drwy'r argyfwng costau byw, gan gynnwys £18.8m ychwanegol yn y 
Gronfa Cymorth Dewisol er mwyn parhau i ddarparu cymorth ariannol brys i bobl 
sy'n wynebu anawsterau ariannol. Mae hyn yn ychwanegol at y £380 miliwn rydym 
eisoes wedi'i fuddsoddi yn ein pecyn cymorth costau byw ers mis Tachwedd 2021, 
gan gynnwys cynlluniau cyllido megis y taliad costau byw o £150 i aelwydydd 
cymwys, ail Gynllun Cymorth Tanwydd Llywodraeth Cymru er mwyn cefnogi pobl ar 
incwm isel drwy roi taliad o £200 nad yw'n ad-daladwy iddynt tuag at eu biliau ynni, a 
chynllun Cronfa Talebau Tanwydd a Gwres er mwyn helpu aelwydydd â 
mesuryddion rhagdalu a'r rhai nad ydynt wedi'u cysylltu â'r prif rwydwaith nwy sy'n 
ei chael hi'n anodd talu ymlaen llaw am eu tanwydd. 
 
Cyflwynwyd y gyllideb hon yng nghanol storm berffaith o bwysau ariannol, gyda'n 
cyllideb yn werth hyd at £1 biliwn yn llai yn 2023-24 na phan gafodd ei chyhoeddi'n 

Rhaid i Lywodraeth Cymru roi blaenoriaeth i ddarparu cyllid ychwanegol ar gyfer 
dyraniad y Grant Cymorth Tai cyn y gyllideb derfynol, a dylai archwilio’r holl 
opsiynau posibl ar gyfer gwneud hynny.  

wreiddiol, ac rydym wedi gwneud popeth o fewn ein gallu i sicrhau bod yr holl 
adnoddau sydd ar gael inni yn cael yr effaith fwyaf posibl. 

Argymhelliad 13.  

Ymateb: Derbyn  

Mae Llywodraeth Cymru yn parhau i bwyso ar Lywodraeth y DU ar bob cyfle i 
gynyddu cyfraddau'r Lwfans Tai Lleol ar gyfer y rhai sy'n byw ar fudd-daliadau lles. 
Ym mis Hydref 2022 yr ysgrifennodd y Gweinidog Newid Hinsawdd ddiwethaf at 
Ysgrifennydd Gwladol yr Adran Gwaith a Phensiynau mewn perthynas â hyn a bydd 
yn codi'r mater yng nghyfarfod y Grŵp Rhyngweinidogol ar dai a digartrefedd sydd 
i'w gynnal ym mis Mawrth.  
 
Fel y gŵyr y Pwyllgor, mae'r Lwfans Tai Lleol yn pennu faint o gymorth y gall aelwyd 

incwm isel sy'n byw yn y sector rhentu preifat ei gael tuag at ei rhent drwy'r system 

fudd-daliadau ac mae wedi'i rewi ers 2020.  Bwriedir i'r Lwfans Tai Lleol dalu'r rhent 

ar gyfer 30% o'r tai mewn ardal. Fodd bynnag, mae cyfraddau presennol y Lwfans 

Tai Lleol yn adlewyrchu'r rhenti a fodolai yn y farchnad rentu breifat ar gyfer y cyfnod 

a ddaeth i ben ym mis Medi 2019, sydd bellach dair blynedd ar ei hôl hi ac, yn aml, 

yn llawer rhy isel, sy'n golygu bod llawer o eiddo yn rhy ddrud i'r rhai sy'n cael budd-

daliadau cysylltiedig â thai.  

Mae rhenti yn y sector rhentu preifat ar gyfer tenantiaethau newydd yn cynyddu ar 

eu cyfradd gyflymaf ers dros ddegawd mewn llawer o ardaloedd ac mae bwlch 

sylweddol rhwng costau rhentu pobl a'r Lwfans Tai Lleol.  Er mwyn dangos hyn, wrth 

gymharu'r 30ain ganradd bresennol (fel y'i cyfrifir gan Swyddogion Rhenti Cymru) â 

chyfraddau presennol y Lwfans Tai Lleol, y gwahaniaeth ar gyfer Cymru yw 8.99%, 

ar gyfartaledd.  Fodd bynnag, mae hyn yn cuddio amrywiadau rhanbarthol 

sylweddol, gyda'r gwahaniaethau mwyaf yn cael eu cofnodi yng Nghasnewydd a 

Threfynwy, sef 20.20% a 17.55% yn y drefn honno.  Mae'r ffigurau ar gyfer y 

gwahaniaethau rhwng cyfraddau presennol y Lwfans Tai Lleol a'r 30ain ganradd 

bresennol ar gyfer rhai categorïau unigol o'r Lwfans Tai Lleol yn fwy byth, gyda 

gwahaniaeth o 30% yn cael ei gofnodi ar gyfer eiddo â phedair ystafell wely a 

gwahaniaeth o 26% yn cael ei gofnodi ar gyfer eiddo ag un ystafell wely yng 

Nghasnewydd.  

Mae'r gwahaniaeth hwn yn golygu bod llawer o bobl yn ei chael hi'n anodd dod o hyd 

i'r rhent ychwanegol o'r arian sydd ar ôl ganddynt neu, os na allant wneud hynny, 

sy'n wir yn achos llawer o bobl, eu bod yn mynd yn ddigartref. O ganlyniad, rydym yn 

parhau i ofyn i Lywodraeth y DU ragnodi bod cyfraddau'r Lwfans Tai Lleol yn 

daladwy unwaith eto ar y 50fed ganradd, sef y sefyllfa a fodolai pan gyflwynwyd 

Lwfansau Tai Lleol yn gyntaf, yn ogystal â seilio budd-daliadau ar lefelau presennol 

rhenti. 

 

Dylai Llywodraeth Cymru nodi pa gamau y mae’n eu cymryd i ddylanwadu  ar 
Lywodraeth y DU i gynyddu cyfradd y Lwfans Tai Lleol i o leiaf 30ain ganradd o 
renti’r  farchnad leol.  

Argymhelliad 14.  

Ymateb: Derbyn  

Dyraniad y gyllideb ddrafft ar gyfer y Grant Tai Cymdeithasol yn 2023-24, sef £330m, 
yw'r lefel flynyddol uchaf erioed o gyllid ar gyfer tai cymdeithasol. Mae hyn yn 
adeiladu ar y cynnydd sylweddol yng nghyllideb y Grant Tai Cymdeithasol i £250m 
yn 2021-22, a £300m yn 2022-23. 
 
Dengys y wybodaeth ddiweddaraf, ar y cyfan, fod argaeledd cynnyrch yn parhau i 
wella a bod chwyddiant prisiau wedi sefydlogi. Byddwn yn parhau i fonitro effaith 
cynnydd mewn costau a phroblemau gyda chadwyni cyflenwi ar gynlluniau tai 
fforddiadwy.   
 
Yn ogystal ag ariannu cartrefi newydd, rydym hefyd yn cefnogi amrywiaeth o fentrau 
a fydd yn darparu rhagor o gartrefi tuag at y targed o 20,000 o gartrefi, megis caffael 
eiddo, ailfodelu llety presennol, addasu adeiladau yn llety o ansawdd da a'r defnydd 
arloesol o ddulliau adeiladu modern a llety modiwlar ar safleoedd ‘yn y cyfamser’.  
 
Bydd y Rhaglen Gyfalaf ar gyfer Llety Dros Dro yn darparu £89m yn 2022-23 er 
mwyn sicrhau bod mwy na 1,300 o gartrefi ychwanegol yn cael eu defnyddio unwaith 
eto o fewn y 18 mis nesaf ac mae Cynllun Lesio Cymru yn cynnig £30m er mwyn 
helpu pobl i gael tai tai fforddiadwy tymor hwy yn y sector rhentu preifat. Bydd cyfran 
o'r cartrefi a ddarperir drwy'r Rhaglen Gyfalaf ar gyfer Llety Dros Dro a Chynllun 
Lesio Cymru yn cyfrif tuag at y targed ar gyfer tai.   

 

Bydd y datganiad ystadegol tai fforddiadwy cyhoeddedig yn adlewyrchu cynnydd 
blynyddol. 

 

 

  

Dylai Llywodraeth Cymru nodi sut y mae’n bwriadu cyrraedd y targed o 20,000 o 
gartrefi cymdeithasol ychwanegol i’w rhentu o ystyried y cyllid sydd ar gael iddi. 
Dylai Llywodraeth Cymru hefyd barhau i ddangos tryloywder o ran sut y mae’n 
ceisio cyrraedd ei tharged o 20,000 o gartrefi a myfyrio ar gynnydd wrth i ddata 
ddod ar gael.  

Argymhelliad 15.  

Ymateb: Derbyn  

Cafodd yr Uwchgynhadledd ar sut i fynd i'r afael â phroblem lefelau ffosffad mewn 

afonydd mewn Ardaloedd Cadwraeth Arbennig ei gohirio a bydd yn cael ei chynnal 

bellach ar ddechrau mis Mawrth. Mae'r gwaith a nodir yn y Cynllun Gweithredu ar 

gyfer timau Llywodraeth Cymru eisoes wedi'i ystyried mewn rhaglenni gwaith 

ehangach. Mae a wnelo costau Llywodraeth Cymru ag amser staff yn unig a chânt 

eu talu drwy gyllidebau costau staff presennol.  

 

  

Dylai Llywodraeth Cymru roi diweddariad i’r Pwyllgor yn dilyn yr 

uwchgynhadledd ym mis Chwefror 2023 er mwyn canfod ateb i effaith materion 

ffosffad ar adeiladu tai. Dylai’r diweddariad hwn gynnwys costau tebygol y 

cynllun gweithredu ar gyfer Llywodraeth Cymru a dylai nodi o ble y daw’r cyllid.  

Argymhelliad 16.  

Ymateb: Derbyn  

Ystyriwyd effaith bosibl costau cynyddol llafur a deunyddiau wrth bennu dyraniad y 
gyllideb ar gyfer y grant cartrefi gwag a gyhoeddwyd yn ddiweddar, gan gynnwys 
asesu cynnydd diweddar ym Mynegai Adeiladau Gyffredinol BCIS wrth bennu terfyn 
y grant.   
 

Mae'r uchafswm grant sydd ar gael wedi cynyddu o £17,000, gyda swm ychwanegol 
posibl o £5,000 ar gyfer mesurau effeithlonrwydd ynni, o dan Grant blaenorol 
Tasglu'r Cymoedd i £25,000. Mae gwelliannau sy'n arbed ynni yn un o ofynion y 
Cynllun Grant Cartrefi Gwag newydd. 
 
Bydd y gyllideb gwerth £50m yn sicrhau bod hyd at 2,000 o eiddo gwag ychwanegol 
yn cael eu defnyddio unwaith eto, gan ategu ein cynlluniau a'n gwaith presennol yn y 
maes hwn.  
 

 

 

  

Dylai Llywodraeth Cymru nodi pa asesiad a wnaed o effaith y cynnydd yng 
nghostau gweithwyr a deunyddiau wrth bennu dyraniad y gyllideb ar gyfer 
cartrefi gwag ac a yw’r dyraniad yn ddigon i gynnal cynnydd yn y maes hwn o 
ystyried y costau cynyddol hyn.  
 



20 
 

Argymhelliad 17.  

Ymateb: Derbyn  

Fel rhan o'r gwaith marchnata a wneir gan awdurdodau lleol sy'n cymryd rhan yn y 
Cynllun Grant Cartrefi Gwag i hyrwyddo’r cynllun hwnnw yn eu hardaloedd, byddwn 
yn annog awdurdodau lleol i ymgysylltu ag asiantiaid eiddo ac asiantiaid gosod eiddo 
er mwyn helpu i godi ymwybyddiaeth o'r cynllun a nodi eiddo gwag a allai elwa ar y 
cynllun hwn neu gynlluniau cyllido eraill sydd ar gael, er mwyn sicrhau eu bod yn 
cael eu defnyddio unwaith eto.  
 

Fel rhan o'r cynllun peilot fforddiadwyedd yn Nwyfor, mae swyddogion wedi gweithio 
gydag asiantiaid eiddo lleol er mwyn eu hannog i rannu gwybodaeth am gynlluniau 
perthnasol Llywodraeth Cymru ar eu llwyfannau cyfryngau cymdeithasol. 
 
 

 

  

Dylai Llywodraeth Cymru nodi sut y mae’n gweithio gydag asiantiaid eiddo ac 
asiantiaid gosod eiddo i ddod ag eiddo gwag yn ôl i ddefnydd.  

Argymhelliad 18.  

Ymateb: Derbyn 

Cwblhawyd 134 o arolygon hyd yma. Mae 62 o arolygon yn dal heb eu cynnal eto yn 
y garfan bresennol hon.  Bydd y gwaith hwn yn cymryd dau fis, ar yr amod y gellir 
cael mynediad i'r adeiladau. 

Dylid nodi bod yr arolygon yn Rhaglen dreigl a'u bod yn dibynnu ar y Datganiadau o 
Ddiddordeb a gawn.  Felly, bydd cyfanswm yr arolygon yn parhau i gynyddu dros 
amser. 

Bydd gan bob adeilad yn ein Rhaglen set bwrpasol o ymyriadau i ymdrin â diogelwch 
tân a bydd angen costio hyn fesul adeilad.  Bydd y ffigurau ar gyfer pob adeilad 
hefyd yn dibynnu ar ganlyniad ymarferion caffael. 

Felly, ni fydd y gwaith arolygu sy'n cael ei wneud yn cynhyrchu ffigur i'w gyflwyno i'r 
Pwyllgor, er y byddwn yn gallu gwneud tybiaethau ynglŷn â chost gyfartalog, a fydd 
yn helpu i lywio'r safbwynt ar gyllidebau. 

  

  

Dylai Llywodraeth Cymru nodi faint o arolygon sydd eto i’w cynnal a’r 
amserlenni ar gyfer cwblhau’r gwaith hwn. Ar ôl cwblhau’r holl arolygon, dylai 
Llywodraeth Cymru ddiweddaru’r Pwyllgor ar gyfanswm cost y gwaith adfer ac a 
oes ganddo ddigon o gyllid yn y dyraniad diogelwch adeiladau.  

Argymhelliad 19.  

Ymateb: Derbyn 

Fel y nodir o dan Argymhelliad 18, ni fydd y gwaith arolygu yn nodi costau a'r 
gyllideb sydd ei hangen i ymgymryd â gwaith diogelwch tân, gan y bydd y gost yn 
wahanol ar gyfer pob adeilad ac yn amodol ar gaffael a chostau adeiladu ar adeg yr 
ymarfer caffael. 

Fodd bynnag, mae gwaith yn cael ei ddatblygu drwy astudiaeth beilot, a fydd yn 
helpu i nodi cost gyfartalog sy'n seiliedig ar yr ymyriadau sydd eu hangen ar 
adeiladau.  Bydd hyn yn helpu i ddarparu ffigur cyfartalog ar gyfer adeiladau y mae 
angen gwahanol lefelau o ymyrraeth arnynt, y gellir ei gymhwyso at y Rhaglen 
ehangach. 

Mae gennym Gofrestr Risg eisoes sy'n nodi'r risgiau sy'n gysylltiedig â'r gwaith hwn.  
Mae'r ddogfen hon yn cael ei hadolygu a'i diweddaru bob amser.  Bydd 
canfyddiadau'r astudiaeth beilot yn cyfrannu at ein dealltwriaeth o'r costau tebygol a 
chaiff y Gofrestr Risg ei diweddaru yn unol â hynny. 

 

  

Dylai Llywodraeth Cymru nodi a oes ganddi ddigon o gyllid i dalu cost y  gwaith 
adfer ymlaen llaw a pha asesiad sydd wedi’i wneud o’r risgiau cysylltiedig.  

Argymhelliad 20.  

Ymateb: Derbyn  

Mae'r 1.4m o gartrefi yng Nghymru yn gyfrifol am 27% o'r holl ynni a ddefnyddir ac 
am 15% o'n holl allyriadau Nwyon Tŷ Gwydr ar ochr y galw. Mae ôl-osod y cartrefi 
hyn yn fesur ataliol sylfaenol am ei fod yn ceisio gwella effeithlonrwydd ynni cartrefi 
er mwyn lleihau eu hallyriadau carbon i helpu Gweinidogion Cymru i gyflawni 
targedau carbon cyfreithiol gyfrwymol, yn ogystal â'r ymrwymiad yn y Rhaglen 
Lywodraethu i ddatgarboneiddio cartrefi preswyl drwy eu hôl-osod. 

Mae cyllid sylweddol ar gyfer datgarboneiddio cartrefi cymdeithasol ar gael ar hyn o 
bryd drwy'r Rhaglen Ôl-osod er mwyn Optimeiddio.  Y nod yw darparu cyllid gwerth 
mwy na £270m o'r Rhaglen Ôl-osod er mwyn Optimeiddio dros dymor y llywodraeth 
hon (gyda thua £70m wedi'i fuddsoddi hyd yma).  Ar gyfer cam presennol y Rhaglen 
Ôl-osod er mwyn Optimeiddio rydym wedi newid ein dull presennol ac wedi symud i 
ffwrdd o broses ceisiadau cystadleuol i gyllido yn seiliedig ar fformiwla ar gyfer ein 
grant.  Mae hyn yn cydnabod bod angen i bob Landlord Cymdeithasol Cofrestredig 
ymuno â ni ar y daith ddatgarboneiddio ac yn sicrhau bod cymorth ar gael bob amser 
iddynt er mwyn cefnogi hyn.  Yn y flwyddyn ariannol bresennol hon rydym yn 
darparu £60m drwy gyllid grant i landlordiaid cymdeithasol ac wedi darparu cyllid 
dangosol ar gyfer y ddwy flwyddyn ariannol nesaf yn seiliedig ar gyllid gwerth £70 
miliwn. Mae'r buddsoddiad yn y Rhaglen Ôl-osod er mwyn Optimeiddio yn cyd-fynd â 
chyllid y Lwfans Atgyweiriadau Mawr a chyllid Gwaddoli (ar gyfer awdurdodau lleol a 
Throsglwyddiadau Gwirfoddol ar Raddfa Fawr yng Nghymru) sy'n cyfateb i swm 
ychwanegol o £108 miliwn y flwyddyn. 

Rydym yn derbyn bod y targedau a bennir yn safon arfaethedig Safon Ansawdd Tai 
Cymru 2023 yn heriol ac yn feiddgar.  Rydym hefyd yn cydnabod ein bod bellach 
mewn sefyllfa economaidd wahanol iawn ac yn ymwybodol iawn bod ein partneriaid 
yn wynebu amgylchiadau heriol a'n bod yn gofyn iddynt gyflawni targedau 
ymestynnol iawn. Fodd bynnag, yn wyneb yr argyfwng costau byw a'r argyfwng 
newid hinsawdd ni allwn aros yn ein hunfan a rhaid inni barhau i geisio sicrhau 
cynnydd a mynd i'r afael â datgarboneiddio drwy amrywiaeth o fesurau.  Fodd 
bynnag, rydym yn cydnabod y pwysau y mae ein partneriaid yn eu hwynebu a 
byddwn yn parhau i weithio gyda nhw er mwyn dod o hyd i atebion dichonadwy i'r 
problemau hyn yn y dyfodol. 
 
Cyflwynwyd Gofynion Ansawdd Datblygu Cymru 2021 ym mis Gorffennaf 2021 er 
mwyn sicrhau newid sylweddol o ran datgarboneiddio tai cymdeithasol newydd ond 
maent hefyd yn sicrhau bod cartrefi yn hyblyg ac yn ymateb i anghenion newidiol 
amrywiaeth o denantiaid dros oes yr adeilad.  
 
Ar 14 Rhagfyr 2022 gwnaethom gyhoeddi y byddai cynllun ecwiti a rennir Cymorth i 
Brynu Cymru yn cael ei ymestyn o fis Ebrill 2023 tan ddiwedd mis Mawrth 2025. Mae 

Dylai Llywodraeth Cymru nodi pa gamau y mae’n eu cymryd i sicrhau 
cydbwysedd rhwng bodloni gofynion yr argyfwng hinsawdd a mynd i’r afael â 
phwysau tai.  

Cymorth i Brynu Cymru wedi helpu i ddarparu 13,560 o gartrefi ers iddo gael ei 
sefydlu, drwy gynnig cymorth i bobl na fyddent fel arall yn gallu cael morgais 
fforddiadwy a rhoi hwb i gadwyni cyflenwi a'r diwydiant adeiladu tai.  
Rydym wedi defnyddio'r cynllun fel sbardun polisi i newid y sector adeiladu tai ar 
gyfer y farchnad. Er mwyn cefnogi ein hymgyrch i ddatgarboneiddio cartrefi newydd, 
bydd angen i bob cartref cymwys a brynir o dan estyniad cam 3 gyrraedd EPC 8 
neu'n well. 

Argymhelliad 21. 

Ymateb: Derbyn 

Rydym wedi cynyddu'r cyllid grant a ddarperir i awdurdodau lleol 50% ers mis Ebrill 
2021, o £4 miliwn i £6 miliwn y flwyddyn. Mae hyn yn ychwanegol at y cyllid cyfalaf a 
ddarperir i awdurdodau lleol fel rhan o'r setliad llywodraeth leol i gyflawni eu 
dyletswyddau statudol. Wrth gynyddu grant awdurdodau lleol, rydym hefyd yn 
gweithio gyda nhw er mwyn sicrhau na chaiff y prawf modd ei gymhwyso ar 
addasiadau bach a chanolig er mwyn gwella mynediad a lleihau amseroedd aros. At 
hynny, eleni rydym wedi gallu darparu £3 miliwn ychwanegol i awdurdodau lleol er 
mwyn helpu i ateb y galw cynyddol am Grantiau Cyfleusterau i'r Anabl o ganlyniad i 
bandemig COVID-19. Rydym hefyd wedi galluogi Byrddau Partneriaeth Rhanbarthol 
i ddarparu cyllid ychwanegol lle mae cost Grantiau Cyfleusterau i'r Anabl yn fwy na'r 
uchafswm statudol, sef £36,000. Byddwn yn gallu rhoi manylion am faint o gyllid 
sydd wedi'i ddefnyddio fel hyn ar ôl diwedd y flwyddyn ariannol hon.  

Yng nghyfarfod y Pwyllgor, nododd y Gweinidog Newid Hinsawdd fod pob awdurdod 
lleol ond tri bellach wedi dileu'r prawf modd ar gyfer addasiadau bach a chanolig. 
Ymrwymodd i ysgrifennu at y tri awdurdod ac mae'n falch o nodi bod swyddogion 
wedi bod yn cyfathrebu â nhw ar ei rhan. Mae dau o'r tri awdurdod hyn wedi 
cadarnhau y byddant yn dileu'r prawf modd o fis Ebrill eleni ymlaen ac rydym yn aros 
am ymateb gan y trydydd.  

O ran data, mae'r data ar gyfer 2020-21 bron â bod yn barod i'w cyhoeddi. Fodd 
bynnag, mae'r data hyn wedi'u sgiwio gan effaith pandemig COVID-19 yn 2020 ac ar 
ddechrau 2021 ac maent yn cwmpasu'r cyfnod cyn dechrau'r cytundeb i ddileu'r 
prawf modd ar addasiadau bach a chanolig ym mis Ebrill 2021.  

Mae data ar gyfer 2021-22, a fydd yn rhoi'r syniad cyntaf o faint o addasiadau a 
ddarparwyd gyda a heb brawf modd, wedi'u casglu ond maent yn dal i gael eu 
glanhau a'u dadansoddi. Mae hon yn dasg fawr o gofio nifer y cofnodion (mwy na 
35,000) gan 70 o ddarparwyr. Byddwn yn rhoi gwybod i'r Pwyllgor cyn gynted ag y 
bydd rhagor o wybodaeth ar gael.  

 

  

Rhaid i Lywodraeth Cymru nodi sut y mae’n gweithio gydag awdurdodau lleol i 
wella mynediad at addasiadau a lleihau amseroedd aros. Dylai hefyd roi’r data 
diweddaraf i’r Pwyllgor ar addasiadau, gan gynnwys data ar faint o addasiadau 
bach a chanolig sy’n cael eu darparu heb brawf modd.  

Argymhelliad 22.  

Ymateb: Derbyn  

Nodir blaenoriaethau deddfwriaethol Llywodraeth Cymru mewn datganiad blynyddol.  

Mae'r Gweinidog Newid Hinsawdd wedi ymrwymo i Fil Diogelwch Adeiladau yn ystod 

Tymor y Senedd hon a chyhoeddir yr amserlenni manwl ar gyfer y Bil hwn maes o 

law. 

 

  

Dylai Llywodraeth Cymru roi amserlen i’r Pwyllgor ar gyfer cyflwyno 
deddfwriaeth yn ymwneud â thai.  
 



27 
 

Argymhelliad 23.  

Ymateb: Derbyn  

Mae swyddogion yn gweithio'n gyflym gan drafod â phartneriaid mewn awdurdodau 
lleol a'r trydydd sector er mwyn cwblhau'r dadansoddiad manwl o ddyraniad 2023-
24, sef £40 miliwn, er mwyn i Weinidogion ei gymeradwyo. Rhoddir diweddariad 
pellach i'r Pwyllgor ar ôl i'r gwaith hwn gael ei gwblhau.  

 

  

Dylai Llywodraeth Cymru ddarparu rhagor o wybodaeth am y cyllid a ddarperir 
yn y gyllideb ddrafft i gefnogi pobl o Wcráin, gan gynnwys dadansoddiad manwl 
o’r dyraniadau.  

Argymhelliad 24.  

Ymateb: Derbyn  

Mae Llywodraeth Cymru yn parhau'n ymrwymedig i gyflawni ein gweledigaeth i fod 
yn Genedl Noddfa a'r camau gweithredu a nodir yn y Cynllun Cenedl Noddfa a 
Chynllun Gweithredu Cymru Wrth-hiliol. Yn 2023-24, rydym yn disgwyl ariannu 
gweithgarwch penodol (ar wahân i'n hymateb i argyfwng Wcráin) am gost o tua 
£4.9m. Caiff y cyllid ei ddarparu o'r MEG Cyfiawnder Cymdeithasol a Llinell Wariant 
yn y Gyllideb Cydraddoldeb, Cynhwysiant a Hawliau Dynol. Ni ellir amcangyfrif yn 
llawn y buddsoddiad gwirioneddol mewn cymorth a ddarperir i'r rhai sy'n ceisio 
noddfa yng Nghymru gan ein bod hefyd yn darparu cymorth prif ffrwd mewn llawer o 
sectorau, megis addysg, gofal iechyd, cyflogadwyedd a meysydd eraill, sy'n darparu 
cymorth hollbwysig i ffoaduriaid, ceiswyr lloches a mudwyr eraill.  Bydd rhywfaint o'r 
cyllid hwn hefyd yn cefnogi grwpiau wedi'u hymyleiddio eraill, megis ein gwaith i fynd 
i'r afael â throseddau casineb. 

Ein gwaith mewn Ymateb i Argyfwng Wcráin yw'r unig lwybr at noddfa lle rydym yn 
chwarae rôl uniongyrchol yn noddi, yn lletya ac yn cefnogi unigolion wrth iddynt 
gyrraedd Cymru. Felly, mae'r mwyafrif o'n buddsoddiad yn yr Ymateb i Argyfwng 
Wcráin wedi'i gyfeirio at y costau cysylltiedig hynny. Ar gyfer y cynlluniau i ffoaduriaid 
o Affganistan, Cynllun Ailsefydlu'r DU a'r system lloches, mae Llywodraeth y DU 
wedi penderfynu y bydd yn parhau i fod yn gyfrifol am dalu costau cyfatebol. 

Mae cyllideb ddrafft Cynllun Noddfa gwerth £4.9m yn cynnwys cyllid ar gyfer y 
canlynol: 

- Gwasanaeth Noddfa Cymru (sy'n darparu cyngor gwaith achos a gwasanaeth 
eirioli i bawb sy'n ceisio noddfa; cyngor cyfreithiol 'llinell olaf' ar fewnfudo; 
cymorth cymheiriaid; cymorth arbenigol i geiswyr noddfa ifanc a mwy) 

- Canolfannau Saesneg i Siaradwyr Ieithoedd Eraill (ESOL). 

- Cymorth i Ailuno Teuluoedd sy'n Ffoaduriaid. 

- Sicrhau bod awdurdodau lleol ac eraill yn deall eu pwerau a'u 
rhwymedigaethau i gefnogi'r rhai nad oes ganddynt Hawl i Gyllid Cyhoeddus, 
gan gynnwys rhoi canllawiau newydd ar waith a darparu cyrsiau hyfforddi. 
Byddwn hefyd yn parhau i ddarparu cyllid ar gyfer lletya'r rhai y gwrthodwyd 
rhoi lloches iddynt ond sy'n paratoi apeliadau neu geisiadau newydd. 

- Datblygu Fframwaith Integreiddio Mudwyr Cymru a'i roi ar waith. 

Dylai Llywodraeth Cymru ddarparu rhagor o wybodaeth am sut y mae cyllid yn y 
gyllideb ddrafft wedi’i ddyrannu i gyflawni ei hymrwymiad i fod yn Genedl 
Noddfa, gan gynnwys sut y bydd y gyllideb yn cefnogi ffoaduriaid o wledydd 
heblaw Wcráin.  

- Gwaith ymgyrchu i fynd i'r afael â throseddau casineb a chamwybodaeth a 
hyrwyddo manteision mudo i Gymru. 

- Timau Cydlyniant Cymunedol ledled Cymru er mwyn monitro tensiynau a 
meithrin dealltwriaeth rhwng grwpiau. 

- Cymorth i integreiddio unigolion o Affganistan a Hong Kong, ffoaduriaid 
newydd eu cydnabod a cheiswyr lloches sydd wedi cyrraedd yn ystod y 
blynyddoedd diwethaf. 

- Canolfan Cymorth Casineb Cymru er mwyn sicrhau y gall dioddefwr 
troseddau casineb roi gwybod am y gamdriniaeth y maent wedi'i hwynebu a 
chael eu cefnogi'n effeithiol. 

- Cyllid ar gyfer rhoi cyngor i Ddinasyddion yr UE er mwyn sicrhau y gallant 
gael statws preswylydd sefydlog ac yr eir i'r afael ag achosion o wahaniaethau 
lle y cânt eu nodi. 

- Cymorth i'r trydydd sector er mwyn cefnogi trefniadau ar gyfer teithiau rhatach 
ar drafnidiaeth gyhoeddus. 

- Gweithredu ar ganfyddiadau gwaith ymchwil diweddar i argaeledd a 
digonolrwydd cyngor cyfreithiol ar fudo, gwasanaethau dehongli a 
gwasanaethau ESOL. 

- Cofio a dathlu digwyddiadau allweddol, megis Wythnos y Ffoaduriaid. 

- Parhau i gynnal a datblygu gwefan Noddfa. 

 

 

 




